
Sarrera: begirada bat

2024eko neguan lruinkokoa beste modu batez begiratzeko aukera izan nuen. EHUko irakasle den
Agurtzane Elorduik zuzentzen duen "Gazte-Ahotsak” proiektuan ekarpena egiteko gonbitea onartuta
eta Euskarabideak finantziatutako ikerketa-kontratu bati esker, egitasmoa beste erpin batetik arakatzeko
parada probestu nuen.

Iruindar libertimendua sortzetik ezagutzen banuen ere, parte-hartzaile izatetik behatzaile-parte-hartzaile
moduan ikertzera jauzian, inauteria begirada berritik (antropologikotik, akademikotik) bizitzeko eta
ulertzen saiatzeko tartea izan nuen.

Aurkezten den ponentzian hurbilpen etnografiko horretan behatutako behin-behineko hainbat elementu

ekartzen dira, elkarrizketa kolektiborako baliagarri izanen direlakoan. Antton Lukuk libertimenduen
dimentsio politikoa azpimarratu izan du, eta hori da hurrengo lerrotan eztabaidagai izanen dena nagusiki.

Erritu berri bat
komunitatearentzat

"Hiri honetako komunitate jakin batek bere burua adierazteko duen erritu nagusia, momentu honetan”.
Urteetan Iruinkokoan musikari izan den Josebak horrela definitu zigun inauteria elkarrizketa batean.

Hainbat elkarte eta norbanakoren bultzadaz sortu zen libertimendua, urtero errepikatu da 2019az geroztik,
hiriko tradizio berri bilakatuz. Izan ere, Bricolage erritualaren (Segalen, 2014) adibide nabarmen gisa uler
genezake, modu arrakastatsuan eta efektiboan fusionatzen (Alexander, 2006) baititu libertimenduak ohi
dituen osagai nagusiak (musika, bertsoak, dantza, antzerkia, jantziak, asalduak, plaza...), Irufieko karriketan.

Iruinkokoa euskarazko praktika komunitate bat gorpuzten duen topagunea kontsideratu genezake, gazte
euskaldunen hizkuntza ideologiak eta hiriko testuinguruan euskararen erabilerari loturiko motibazioak
ikertzeko agertoki pribilegiatua. Parodiaren eta inauteriaren alorrean sublimatzen diren prozesu eta
fenomenoak (identitateen eraikuntza, transgresio soziolingusitikoak, hizkuntza-estiloen desplazamendua,
umorearen potentzia performatiboa, adb.) esanguratsuak baitira oso parte hartzaileen hizkuntza hautuak
ikertu eta aztertzerakoan.

Neguko festen zikloaren barruan, komunitatea agertzen den garaitzat hartu izan da inauteria. Udako
festekin alderatuta, non kanporako dinamika nabaria dagoen, neguko jaiak ezagunak dira barrurako
komunitate-eraikuntzan betetzen duten eginkizunagatik. Beste edozein festa baino gehiago, inauteria
ohiko denboratik kanpoko ospakizuna da, eguneroko arauak hausten dituen denbora eta espazioa
egituratuz. Lan-denborari kontrajartzen zaio eta ikuspegi horretatik, jai denbora-espazioa bizitza soziala
birsortzeko eta bizitza komunitarioa eraikitzeko uneak dira.

Potentzia liminala:
inauteriaren denbora eta
espazioa

Ezohiko inauteri kronotopoa da, beraz, Iruinkokoak bermatzen duena. Subertsiorako, anbiguetaterako,
transgresiorako, eta (auto)kritikarako denbora eta espazioa eskaintzen diona parte-hartzaile gazteei.
Zentzu horretan, erabilgarri izan daiteke Victor Turner antropologo ezagunak erritualaren teorian
azpimarratzen zuen kategoria nagusia ekartzea: liminalitatea, alegia. Van Gennepen igarotze errituen
hiru faseko eskema klasikotik hartu zuen Turnerrek fase trantsizionalaren (liminalaren) nozioa.

Liminalitatea irekitasun eta anbiguotasun egoera adieraziko luke, hiruko espazio-denbora baten (atariko
edo aurreko fase batez, fase liminal edo tarteko fase batez eta fase postliminal edo ondorengo fase
batez osatua) tarteko fasearen ezaugarria dena. Tarteko denbora-espazioa gizartearen egituraren eta
hierarkiaren aurkako adierazpena litzateke, hau da, gutasun (communitas) batek, ahots generiko batek
estratifikazio baten berezitasunak gaindituko lituzkeen egoera. Ohiko ordena eta estruktura etenda
geratzen diren unea da, ez bata ez bestea, eta aldi berean biak izan daitezkeen denbora-espazioa.

Horregatik, egile batzuek potentzia politiko nabarmena aitortu diote erritoaren fase trantsizional edo
liminalari. Tarte horretan joko sozialaren arauak publikoki azaltzen dira, eta eraldatu edo anplifikatu
egiten baitira. Aldi berean, Turnerrek ikertu moduan, liminalitatea ez da trantsizio hutsa, potentzialitatea
baizik. Alegia, ez da bakarrik “izanen den” horretarako bidea, “izan daitekeenaren” aukerarako gunea
baitzik.

Parte-hartzaile izandakoen eztabaida talde batean aipatutakoak adierazgarriak izan daitezke egun
horretan gertatzen eta bizitzen dena azaltzeko:

Ibai: Niri batzuetan ahazten zait daudela ondorioak (barre algarak). Bai, bai, bai, batzuetan
ez daudela isunak, ez daudela debekuak. Ez dakit hau beste egun batean ez ginateke
billabesa batean igoko. Ate batetik sartu eta bestetik atera eta gidariak ez du ezer esaten,
baina egun horretan ez du ezer esaten. Luzea da pixka bat kurba moduan eteten dela
debeku hori, eta garela libre egiteko nahi duguna. Farola bat igo nahi duzula? Farola hori
igo; balkoian igo nahi duzula, balkoira igo, pixka bat hori.

Aitor: kotxe batean sartu.

Ibai: Kotxe batean sartu, gelditu, bizikleta bat hartu. Bai, momentuz ez da ezer gertatu,
baina.

Haizea: Helburua da hori, ezta? Hiria astintzea. Astintzen da hiria, esnatzen da, eta goazen
pixka bat espabilatzera. Lo gaude. Ba goazen, goazen begiak irekitzera. Goazen buruak
irekitzera eta.

June: Aire fresko pixka bat. Egunerokotasun hortatik atera eta esan jendeari ‘Badira beste
gauza batzuk, dena ez da rutina’.

Baina azken idatzietan, Turnerrek berak aipatzen du gizarte post-erritualetan, egungo gizarteetan,
egitasmo eta emanaldi batzuk (espektakulu inauteriak, antzerki emanaldiak, kontzertuak, jai masiboak...)
izaera liminoidea izanen luketela. Erritualaren sakontasun eta potentzia liminala indargabetuko
litzateke, liminoideak merkantziaren antza handiagoa lukelako. Norberak aukeratzen eta ordaintzen

duena litzateke esperientzia liminoidea, liminalak kidetasuna eta talde bateko kide izatearen desira
eskatzen duen bitartean. Turnerren originalean, “One works at the liminal, one plays with the liminoid”
(Turner, 1982, or. 55).

Nolanahi ere, Irufieko alde zaharrean Inauteri igandean gertatzen dena, eta hori prestatzeko aste-
hilabeteak, ezin litezke produktu liminoide gisa ulertu. Junek, Iruinkokoko parte-hartzaile gazteneetariko
batek aipatu zigun moduan, uzten duen arrastoa esperientzia eraldatzailea delako, eta ez hartzaile
pasiboak jasotzen duen azaleko bizipena:

noizbait Iruinkokoan parte hartu baldin baduzu, hori gertatzen da izaeran markatuta,
ez prozesu bat dagoelako eta pertsonai lanketa bat dagoelako. Orduan, azkenean

identifikatzen zara horrenbeste pertsonai horrekin. Gero itzultzen zara errutinara,
baina ez zara itzultzen berdin- berdin, ezta ere, badago arrasto hori memorian

Politika (linguistiko)
prefiguratiboa

Azaldu den liminalitatearen ideiak aurkeztu nahiko nukeen azken ideiara garamatza zuzenki; Iruinkokoak
politika prefiguratiborako duen gaitasuna azpimarratzera.

Inauteriak ikertu dituzten antropologoen lanetan bi dira nabarmentzen diren ikuspegi nagusiak.
Poloaren alde batean inauteriaren ahalmen iraultzailea azpimarratzen duen ikuspegia izanen genuke, eta
kontrakoan status quoa mantentzeko festek duten funtzioa. Nire iritziz, ordena ziurtatzeko segurtasun
balbula gisa edo, kontrara, mundua aldatzeko esperientzia bezala ulertzea ez dira elkarri baztertzaileak.
Inauteriak biak biltzen dituelako aldi berean. Egitura eta anti-egituraren arteko dantzan mugitzen dira.

Aitorrek esaten zigun berarentzat Iruinkokoak beste Irufiea bat, hiri utopikoa amesten zuen jendearentzat
aterpea eskaintzen zuela: “Nik uste dut garela denok beste Irufa bat nahiko genukeen jendea, beste
gizarte bat, euskalduna, ez? beste balore batzuk izango dituena”. Aldi berean errituaren denbora
efimeroa gogorarazten dute. Egun batez hartzen dira kaleak, egun batez bizitzen da desio den Irufiea,
egun batez ordena hankaz gora jarri eta irauli egiten da hiriaren status quoa. Nolanahi ere, Juneren
iritziz normaltasunera itzulera beharrezkoa da:

lruinkokoa astero gertatuko balitz ya mezua ez da horren potentea. Azkenean
libertimenduaren esentzia hori da, ezta? Urtean egun batean badator nahasmena, askatzen
duzu urtean gorde duzun guzti hori, baina gero itzultzen da ordena. Orduan nahasmen
horrek benetan inpaktu bat izateko, eta benetan publikoarengan nahi dugun eragina
izateko, izan behar du momentukoa eta ez urte osoan eskura duten zerbait.

Baina parte-hartzaileek desio dute esperientzia liminala ez dadila efimeroa izan, hitzez kontrakoa
esaten badute ere. Gorpuzten den komunitatea behin-behineko denboratik luzatu dadila nahiko
lukete, egun batetik haratago. Horregatik errepikatzen dute. Berriro bizi nahi dutelako Iruinkokoa,
permanente edo behin-betiko nahiko lukete Irufiean hein batean. Richard Schechnerrek testu klasiko
batean metaforikoki adierazi zuen bezala, "behin-behineko eta behin-betiko aldaketaren arteko aldeak
bereizten ditu inauteriak iraultzatik".

Laburbilduz, Iruinkokoak eskaintzen duena ez da ihes-utopiarako (Mumford, 2013) abagunea bakarrik,
nahi den alegiazko eszenatoki bat irudikatzekoa, politika prefiguratiboa esperimentatu eta gauzatzeko
espazioa ere bada. Politika prefiguratiboa hemen eta orain desio diren etorkizuneko gizarte-harreman
eta praktiken inplementazio esperimentala litzatekelako. Eta hori da Iruinkokoan gertatzen dena;
harremanen, sormenaren, auzolanaren, afektuen... bitartez arauen eta orden sozio-linguistiko-
politikoaren iraultzea. Hemen eta orain.

Ondorioak? 3 continuum
interesgarri ahalduntzerako

Jardunaldi hauen helburua hiztunen ahalduntzerako gakoak eskaintzea dela kontuan izanda, gure
etnografiatik, inauteriek irakasten dizkiguten hainbat elementutik, 3 continuum desberdin erreskatatu
daitezke eztabaidarako. Honatx galdera moduan ekarrita: zeintzuk dira gure proiektu komunitariotan
agintzen duten logikak, udakoak (kanpora, jendea erakarri) edo negukoak (barrura, komunitatea eraiki)?
Nolako espazioak sortu eta proposatzen ditugu, esperientzia liminoidea edo liminala bilatzen dutenak?
Zein da egitasmoek marrazten duten horizontea, etorkizuneko helmuga utopikoa edo hemen eta orain
eraikitzen den mundu desiragarria?

